
	In morte nihil magnopere esse terribile, praeter malè actam vitam. Quaedam tamen naturae esse horrida, sit ex ignorantiâ futurorum, & ob diuturnum animae cum corpore commercium. Metum hunc tamen superatu non esse admodum difficilem. Nihil in illo articulo infestius malâ Conscientiâ; nihil bonâ jucundius. Rectè ab hâc laetitiam in illo angore excitari; optimamque esse mortis praeparationem, ad gaudium mentem componere, & laetas cogitationes aduocare; quod egregiè praestat bona Conscientia.

	§. I. A morte nihil admodum metuendum est in mortis articulo, sed ab anteactae vitae malâ Conscientiâ.

	§. II. Quòd è corpore timeamus exire, ex futurae vitae fit ignorantiâ. Aliqua in morte sunt naturae horrida, tantùm ex animae cum corpore, diuturno & familiari nimiùm commercio.

	§. III. Angores in morte maximè terribiles, à malâ Conscientiâ proueniunt. Exponitur quomodo inferantur. His autem medetur bona Conscientia; & clientem suum consolatur bonorum operum memoriâ, & fiduciâ vitae aeternae acquirendae.

	§. IV. Optimam esse in mortis articulo memoriam bonorum operum, ad excitandam laetitiam. Sanctos viros non fuisse tunc tristes aut melancholicos. D. Hilarionis metus expenditur, & ostenditur sine fundamento paßim adstrui.

	§. V. Accommodissimam tempori praxim benè moriendi, in articulo mortis esse, bonorum operum recordari, & ad laetitiam mentem componere.

